
 

 
 

 

 

24. februar 2017 

 

Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

Naalakkersuisunut apeqqutit nuna tamakkerlugu angajoqqaanut atuarfimmi pilersitsinissaq pillugu:  

 

1.  Angajoqqaanngortussanut  atuarfinnik ullumikkut sunik neqerooruteqarpa/ 

angajoqqaajulluarnissamut paasissutissiiviusinnaasunik, kommunini/illoqarfinni/nunaqarfinni sorlerni 

taamaattunik neqerooruteqarpa aamma taamaattunut pisortat qanoq amerlatigisunik aningaasanik 

atuisarpat? 

 

2. Naalakkersuisoq pilersaaruteqarnerluni taakkuninnga neqeroorutinik amerliliinissaminut? 

Taamaassimappat tassunga aningaasat suut aamma qanoq amerlatigisut atorneqartalissamaarpat? 

 

3. Naalakkersuisut qanoq isumaqarfigaat kommunit suleqatigalugit nuna tamakkerlugu angajoqqaanut 

atuarfimmi pilersitsisoqassappat, tassani angajoqqaanngortussat pisussaaffilerlugit 

angajoqqaajulluarnissamut atuartitaanissaannut? Takorloorpara ukiumut aallarniutaasumik 

sisamariarluni arfinileriarluniluunniit atuartitsisoqartarsinnaasoq, tassani  pivara periarfissaassasoq 

sumiiffinni assigiinngitsuni angajoqqaanngortussat ikittunnguutillugit  peqataasoqarsinnaassasoq 

videolinki atorlugu?  

 

4. Taamatut nuna tamakkerlugu angajoqqaanut atuarfimmik pilersitsinissaq qanormita 

akeqarsinnaasutut Naalakkersuisut taggippaat aamma ukiumut aningaasartuutaasartussat 

amerlassusissaat qanormita Naalakkersuisut taggissinnaavaat? 

(Inatsisartunut ilaasortaq Nivi Olsen, Demokraatit) 

 

Tunngavilersuut 

Inuiaqatigiinni meeqqat meeqqat atungaannullu tunngatillugu eqeeraluttuinnartuni inuuvugut. Tamannalu 

pitsaalluinnarpoq. Meeqqat tamarmik toqqissisimasumik angerlarsimaffeqartariaqarput isumassuiffiusunik 

asanniffiusunillu.  

Kisiannili aamma pingaaruteqarpoq qitornatsinni perorsaanissarput aamma ilinniartissallugit, qanoq 

pissusilersortoqartarneranik aamma qanoq inunnut allanut ataqqinnittoqarsinnaanersoq. 

Nukillalaarnartaqaaq takullugu ullutsinni meerarpaasuit inuusuttorpassuillu pissusiluttartut, ataqqinnigatik 

pissusilersortartut aamma atuarfimmi naalassinnaanngitsut, akunnerminni aamma inersimasunut. 

 



 

 
 

Tamakku, ataqqinnittuunissaq, pissuserissaarnissaq, naalattuunissaq, malinnilluarnissaq - 

angerlarsimaffimmi ilinniarneqartussaapput atorneqartartussaallutillu inunnik allanik peqateqarnermi. 

Tamanna tunngavigalugu Demokraatini isumaqarpugut, pitsaassagaluartoq nuna tamakkerlugu 

angajoqqaanut atuarfittut isigineqarsinnaasumik pilersitsisoqartuuppat, tassani angajoqqaanngortussat 

qaammarsarneqartassapput atuartinneqarlutillu peroarsaanermut aamma angajoqqaajulluarnerup suut 

ilisarnaatigisarnerai  pillugit.  

 

Taamaaliornikkut angajoqqaanngortussat allanik angajoqqaanngortussanik naapitsisalissagaluarput 

peqatigiillutillu nassuiarlugit naleqartitassat ilaat, pingaaruteqartut qitornanut ingerlateqqissallugit. 

Assersuutigalugu naliginnaasumik isumassuinermut tunngasinnaapput (meeqqat sunik nerisariaqarpat, 

qanoq sinitsigisassappat, qanoq akulikitsigisumik nangeq taarserneqartassava, qanoq inequttoqartarpa), 

qanoq meeraq perorsarneqarsinnaava ataqqinnittussanngorlugu, piffissaq innarfissaq eqqortoq sunaava, 

angajoqqaatut meeqqeriviit atuarfiillu qanoq suleqatigineqarsinnaappat allarpassuillu.  

 

Taamaasiornikkut inuiaqatigiittut ersarissarsinnaavarput angajoqqaat qanoq isumalluarfiginerlugit 

taamaasillutalu perorsaanermut aamma pissuserissaarnermut ataatsimoortumik 

malittarisassaliorsinnaavugut angajoqqaat peqataatillugit.  

 

Qinnutigissavara apeqqutima ullut suliffiit naliginnaasut qulit iluanni akineqassasut. 

 


